
1. Անհրաժեշտությունը
Ասիական զարգացման բանկի կողմից ֆինանսավորվող  Քաղաքային կայուն զարգացման ներդրումային ծրագրի շրջանակներում Երևանի Շենգավիթ վարչական շրջանի Շիրակի փողոցի և Արշակունյաց պողոտայի հատման վայրի հետնամասում գտնվող տարածքում նախատեսվում է կառուցել սեղմված բնական գազով աշխատող ավտոբուսների նոր հավաքակայան։ 
Շինարարական աշխատանքները ներառում են՝ կայանատեղիի, գազալիցքավորման կայանի, լվացման կայանի, ադմինիստրատիվ շենքի, սպասարկման շինության և այլնի կառուցում: 
Վերոնշյալ հավաքակայանի կառուցման անհրաժեշտությունը պայմանավորված է  Վերակառուցման և զարգացման եվրոպական բանկի և ՀՀ կառավարության միջև ձեռք բերված պայմանավորվածության համաձայն՝ թվով հարյուր (100) սեղմված բնական գազով աշխատող ավտոբուսների գնմամբ, ինչպես նաև այն հանգամանքով, որ Երևան քաղաքի տրանսպորտային ցանցի բարելավման ծրագրի շրջանակներում բացի նշված հարյուր ավտոբուսներից  ձեռք է բերվել թվով 211 (հատ) նոր քաղաքային ավտոբուսներ։  Գոյություն ունեցող հավաքակայանների վիճակը ներկայումս անբավարար է և դրա պայմանները չեն բավարարում թե՛ քաղաքային ավտոբուսների հավաքակայանի շահագործման, թե՛ աշխատակիցների աշխատանքային պայմանների և անվտանգության անհրաժեշտ չափանիշներին։ Սեյսմիկ խնդիրների պատճառով առկա դեպոյի շենքերից շատերն իրենցից լուրջ վտանգ են ներկայացնում և ենթակա չեն շահագործման։ Երևանի քաղաքապետարանը 2019 թվականի դեկտեմբերի 13-ին թիվ 01/38-119987Հ գրությամբ դիմել է Ասիական զարգացման բանկին (ԱԶԲ), որպեսզի Քաղաքային կայուն զարգացման ներդրումային ծրագրի վարկային միջոցներից ուղղվեն վերոնշյալ հավաքակայանի կառուցմանը (գրության պատճենը և ոչ պաշտոնական թարգմանությունը կցվում են) և 2020 թվականի հունվարի
 15-ին ԱԶԲ-ից ստացել է համապատասխան գրություն, որով հաստատվել է ավտոբուսների կայանատեղի կառուցման աշխատանքները Տրանշ 1-ում ներառելու հնարավորությունը (գրության պատճենը և ոչ պաշտոնական թարգմանությունը կցվում են)։ 

        Բացի այդ, ՀՀ փոխվարչապետ Տիգրան Ավինյանի մոտ 2020 թվականի մայիսի 15-ին կայացած Հյուսիս-Հարավ ճանապարհային միջանցքի, քաղաքային կայուն զարգացման ներդրումային և հյուսիսային միջանցքի արդիականացման ծրագրերի կառավարման խորհրդի հեռավար նիստի ընթացքում քննարկվել և հաստատվել է Երևան քաղաքում մեկ նոր ավտոբուսային հավաքակայանի նախագծման և կառուցման աշխատանքները Քաղաքային կայուն զարգացման ներդրումային ծրագրի շրջանակներում իրականացնելու հարցը (նիստի Արձանագրությունը կցվում է)։ 

Հավաքակայանի կառուցման համար տվյալ տարածքի ընտրությունը պայմանավորված է մի շարք հանգամանքներով, որոնք են․
1.  Ավտոբուսների նվազագույն զրոյական վազքի ապահովումը,
2. Երևան համայնքին պատկանող անհրաժեշտ մակերեսով հողատարածքի առկայությունը,
3. Երևան համայնքի հիմնական ճանապարհային ցանցին մոտ գտնվելու հանգամանքը (Արշակունյաց պողոտա-Շիրակի փողոց)։
Հավաքակայանի կառուցման համար նախատեսված տարածքում առկա գույքերի և հողատարածքների նկատմամբ հանրության գերակա շահ ճանաչելու մասին կառավարության որոշման ընդունումից առաջ ծրագրի շրջանակներում նախատեսվում է իրականացնել գույքերի նախնական ուսումնասիրման աշխատանքներ։
Ծրագրի շրջանակներում իրականացման ենթակա գործընթացների համար սահմանված գումարի չափը գնահատվել է մոտ  1,350,105,089 ՀՀ դրամ։ 

2. Ընթացիկ իրավիճակը և խնդիրները
        Երևանի քաղաքապետարանը նախատեսում է ձեռք բերել մեծ թվով սեղմված բնական գազով աշխատող ավտոբուսներ՝ Երևանի տրանսպորտային համակարգի արդիականացման ծրագրի իրականացման համար: Առկա ավտոբուսային հավաքակայանների պայմանները գտնվում են խիստ վատթար վիճակում և չունեն համապատասխան ենթակառուցվածքներ նոր ձեռք բերվող ավտոբուսների շահագործման և պահպանման, ինչպես նաև լիցքավորման համար: Հավաքակայանների պայմաններն անբավարար են ինչպես քաղաքային ավտոբուսների հավաքակայանի շահագործման, այնպես էլ՝ աշխատակիցների աշխատանքային պայմանների ապահովման համար: Ծրագրի իրականացման արդյունքում հնարավոր կլինի կառուցել բարձրորակ, էկոլոգիապես մաքուր ավտոբուսային հավաքակայան: Հավաքակայանի կառուցման համար տրամադրված հողատարածքի ընդհանուր չափը 12 հա է։ Հավաքակայանը նախատեսվում է կառուցել 400 ավտոբուսների շահագործման համար: Ներկայումս ձեռնարկված են համապատասխան միջոցներ՝ ծրագրի շրջանակներում հավաքակայանի կառուցման շինարարական աշխատանքներն իրականացնելու համար, ուստի ՀՀ կառավարության հաստատմանն է ներկայացվում Երևանի Շենգավիթ վարչական շրջանի Շիրակի փողոցի և Արշակունյաց պողոտայի հատման վայրի հետնամասում գտնվող տարածքում գույքերի նախնական ուսումնասիրման աշխատանքներ իրականացնելու առաջարկությունը։ 
3. Կարգավորման նպատակը և բնույթը


«Հանրության գերակա շահերի ապահովման նպատակով սեփականության օտարման մասին» օրենքի 8-րդ հոդվածի 1-ին մասի դրույթների համաձայն՝ մինչև հանրության գերակա շահ ճանաչելու մասին կառավարության որոշման ընդունումը ձեռքբերողն իրավունք ունի կառավարությանն առաջարկություն ներկայացնելու օտարման ենթակա սեփականության նախնական ուսումնասիրման մասին:   

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Երևանի քաղաքապետարանի աշխատակազմի և «ԵԿՆ ԾԻԳ» ՀՈԱԿ-ի աշխատակիցների կողմից:
5. Ակնկալվող արդյունքը
ՀՀ կառավարության որոշման նախագծի ընդունման դեպքում հնարավոր կլինի Երևանի Շենգավիթ համայնքի Շիրակի փողոց և Արշակունյաց պողոտա հատման հարակից վայրում իրականացնել հավաքակայանի կառուցման շինարարական աշխատանքները:

6. Տեղեկանք հասարակության մասնակցության մասին 

Օտարման ենթակա գույքի սեփականատերերի, ինչպես նաև տվյալ տարածքի բնակիչների հետ անցկացվելու են հանդիպումներ տեղում. ներկայացվելու է իրականացվող շինարարական աշխատանքների և սեփականության օտարման նպատակը, փոխհատուցման չափերի հաշվարկման մեթոդն ու վճարման կարգը, միաժամանակ, տեղեկատվություն կտրամադրվի նաև հեռախոսով:
7. Կառավարության որոշման ընդունման կապակցությամբ այլ նորմատիվ իրավական ակտերի ընդունման անհրաժեշտության մասին

 «Երևանի Շենգավիթ վարչական շրջանի Շիրակի փողոցի և  Արշակունյաց պողոտայի հատման վայրի հետնամասում գտնվող տարածքում առկա գույքերի նախնական ուսումնասիրման մասին» Հայաստանի Հանրապետության կառավարության որոշման ընդունման կապակցությամբ այլ նորմատիվ իրավական ակտեր ընդունել անհրաժեշտ չէ։
8. Կառավարության որոշման ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին 
      «Երևանի Շենգավիթ վարչական շրջանի Շիրակի փողոց և  Արշակունյաց պողոտայի հատման վայրի հետնամասում գտնվող տարածքում առկա գույքերի նախնական ուսումնասիրման մասին» Հայաստանի Հանրապետության կառավարության որոշման ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում։
9. Ռազմավարական փաստաթղթերի հետ նախագծի կապի մասին
Նախագիծն ուղղակիորեն բխում է Հայաստանի Հանրապետության կառավարության 2021-2026թթ. Ծրագրի 3.1 կետից, որտեղ ընդգծվում է ուղևորափոխադրումների որակի բարձրացման կարևորությունը, ինչպես նաև միասնական տոմսային համակարգի ներդնումը։ Մայրաքաղաքի տրանսպորտային բարեփոխումները կարևոր են նաև նրանով, որ վերջինիս իրականացումից հետո այն կարելի է տեղայնացնել Հանրապետության ամբողջ տարածքում։ «WYG» խորհրդատվական կազմակերպության կողմից մշակվել և Երևանի քաղաքապետարանին է ներկայացվել Երևանի տրանսպորտային ցանցը՝ ներառյալ միասնական տոմսային համակարգը
Տրանսպորտային բարեփոխման իրականացման համար նախևառաջ անհրաժեշտ է թարմացնել գործող շարժակազմը՝ բարելավելով ուղևորափոխադրումների սպասրկամ որակն ու մակարդակը համատեղ։ Վերջինիս կյանքի կոչվելուց հետո հնարավոր կլինի իրականացնել բարեփոխումների երկրորդ՝ միասնական տոմսային համակարգին անցնելու փուլը։ 

Սակայն, եթե ուղևորափոխադրումների որակի բարելավումն ուղղակիորեն կախված է նոր տրանսպորտային շարժակազմի ձեռքբերումից, ապա այն անուղղակի կախված է վերոնշյալ շարժակազմի սպասարկման և պահպանման պայմաններից։ Ներկայումս Երևանի ավտոբուսների պահպանման և սպասարկման հիմնական վայրը Ջրվեժում գործող ավտոբուսային հավաքակայանն է, որը գտնվում է անմխիթար վիճակում։ Քանի որ Երևանի քաղաքապետարանը ՀՀ կառավարության անմիջական աջակցությամբ 2021 թվականին ձեռնամուխ է եղել եվրոպական ստանդարտների մեծ դասի ավտոբուսների (12 մ երկարությամբ) ձեռքբերմանը, որոնց համար անհրաժեշտ է սպասարկման և պահպանման հավաքակայան՝ ըստ համապատասխանության, անհրաժեշտ է կառուցել առնվազն 1 (մեկ) հավաքակայան և վերակառուցել Ջրվեժում գործող հավաքակայանը։
Հաշվի առնելով վերոգրյալը, գտնում ենք, որ որոշման նախագծի ընդունումը, ինչպես նաև՝ հետագայում հավաքակայանի կառուցումը բխում է ՀՀ կառավարության 2021-2026թթ Ծրագրից։

